
CADANGAN PENYELIDIKAN SEJARAH

APAKAH CADANGAN PENYELIDIKAN?

Cadangan penyelidikan merupakan satu rangka kerja yang menjadi panduan kepada seseorang penulis dalam melakukan sesuatu penulisan yang bermutu. Ia mengandungi senarai perkara-perkara yang dirancangkan secara sistematik agar dapat diolah dengan lebih teratur, jelas dan berkesan. Setiap penulisan yang bermutu diusahakan dengan suatu bentuk perancangan yang sistematik umpama suatu bentuk perancangan pembinaan sebuah rumah yang dikenali sebagai pelan. Sesebuah rumah itu tidak boleh dibina dengan sempurna tanpa pelan yang sempurna. Ahli sejarah harus menjadi seorang arkitek yang mahir dalam perancangannya. Arkitek harus mahir mempertimbangkan bagaimana bentuk sesebuah rumah itu dibina, kedudukan bilik-bilik, dapur, ruang tamu dan sebagainya. Dengan adanya pelan, arkitek dapat membina rumah dengan teratur dan lancar. Manakala seseorang lain yang melihat pelan tersebut dapat membayangkan rupa bentuk rumah itu apabila siap kelak.

Pelan rumah dalam pengertian pembinaan semula sejarah atau penyelidikan sejarah adalah disebut sebagai cadangan penyelidikan. Cadangan penyelidikan ini akan memandu seseorang peneliti sejarah tentang reka bentuk penyelidikan yang boleh dijalankan, dan kaedah penyelidikan yang harus digunakan. Candangan penyelidikan mengandungi cadangan-cadangan perkara yang harus ada dalam melakukan sesuatu penyelidikan. Ia sebenarnya akan melicinkan perjalanan tugas-tugas penyelidikan. Tanpa suatu cadangan penyelidikan yang sempurna, seseorang penulis sejarah berkemungkinan akan sesat dalam proses kajiannya umpama seorang pengembara yang kehilangan peta destinasinya. Sepertimana suatu cadangan penyelidikan itu amat penting kepada seorang pelajar dalam penyelidikan eseinya, maka ianya juga tidak kurang penting kepada seorang pensyarah untuk mengetahui dan mendapat gambaran tentang kajian yang akan dilakukan oleh pelajarnya.

Oleh yang demikian, suatu cadangan penyelidikan yang baik harus mengandungi perkara-perkara seperti tajuk kajian, permasalahan (signifikan) kajian, tinjauan kajian lepas, tujuan (objektif) kajian, skop kajian, kaedah kajian, pembahagian bab (struktur olahan), sumber rujukan dan masalah semasa kajian. Setiap perkara tersebut memiliki ciri dan nilai tersendiri dalam membantu menghasilkan sesebuah cadangan penyelidikan yang sempurna. Hanya cadangan penyelidikan yang sempurna akan menghasilkan penulisan yang berkesan kerana sejarah menurut R.G. Collingwood (1966) merupakan suatu bentuk penyelidikan atau penysiasatan.

KEPENTINGAN CADANGAN PENYELIDIKAN

Hakikatnya suatu cadangan penyelidikan merupakan panduan kepada setiap penulis dalam melakukan keseluruhan penyelidikan yang akan dijalankan. Ia menunjukkan tugas-tugas yang harus dilakukan seperti mencari sumber dan mengumpul data-data yang diperlukan. Cadangan penyelidikan dapat mencegah kesilapan yang mungkin berlaku. Ia dapat mengawal atau melindungi penyelidik dari terkeluar dari kehendak tajuk penyelidikannya. Di samping itu, cadangan penyelidikan dapat mempastikan kaedah yang diguna adalah tepat dan data yang dipungut adalah sesuai dengan permasalahan kajian serta sesuai untuk menyelesaikan masalah yang menjadi tajuk kajiannya.

Cadangan penyelidikan juga berguna sekiranya penulis ingin mendapatkan kerjasama dari pihak-pihak tertentu, misalnya daripada jabatan-jabatan kerajaan, swasta dan orang perseorangan. Lazimnya setiap urusan yang memerlukan kerjasama harus dijalin dengan memperkenalkan cadangan penyelidikan terlebih dahulu untuk menyakinkan pihak berkenaan agar memberi kerjasama kepada penyelidik. Dengan mengemukakan cadangan penyelidikan terlebih dahulu sebelum memulakan sesuatu penyelidikan, maka akan memberi masa kepada pihak berkenaan untuk memahami aspek-aspek kajian yang akan dilakukan dan dengan itu dapat membuat keputusan tentang kerjasama yang boleh diberikan. Kebanyakan usaha penyelidikan menghadapi jalan buntu kerana penyelidikan kurang mendapat kerjasama daripada pihak tertentu kerana kurang maklum tentang apakah bantuan yang diperlukan oleh penyelidiikn. Justeru itu, mengikut saranan Paul S. Leedy (1980) bahawa masalah ini hanya akan dapat diatasi sekiranya penyelidik dapat mengemukakan satu candangan penyelidikan terlebih dahulu kepada pihak-pihak yang diperlukan untuk bekerjasama.

Selain itu, cadangan penyelidikan juga memberi garis panduan dan rujukan berguna bagi seorang pensyarah dalam penyeliaan penyelidikan pelajarnya. Ia menentukan skop kajian bagi sesuatu topik. Dengan itu, seseorang penyelia boleh mendapat gambaran yang jelas tentang isi dan tesis yang bakal dihasilkan oleh pelajarnya. Pendek kata, suatu cadangan penyelidikan itu amat penting bukan sahaja bagi seorang pelajar, malah bagi seorang penyelia.

Tajuk

Tajuk adalah nama atau identiti kajian yang hendak dilakukan Ia merupakan perkara yang paling ringkas sifatnya tetapi amat penting dan wajib ada untuk membolehkan sesuatu bentuk tulisan dibina. Penyelidik harus jelas terhadap tajuk yang dibentuknya dan mempunyai pengetahuan terhadap hal-hal seperti berikut,

i. induk persoalan iaitu perkara yang menjadi pokok atau ibu tajuk.

ii. kehendak soalan atau apa yang ingin dijawab, dihurai atau bahaskan Hal-hal inilah yang menjadi petunjuk kepada permasalahan kajian atau signifikannya kajian. Malah apa yang ingin dibahas-jawab itulah menjadi tema kepada sesuatu kajian.

iii. skopnya dari ruang, waktu dan aspek

iv. latarbelakang yang meliputi sejarah umum induk persoalan, penulisan yang pernah dihasilkan berkaitan dengan induk dan kehendak persoalan yang bakal dikaji oleh penyelidik, termasuklah melakukan literature review.

v. gagasan struktur binaan olahan 

vi. dan mempunyai satu atau beberapa hipotesis atau kenyataan awal terhadap permasalahan (induk dan kehendak soalan) kajiannya. 

Biasanya sebelum menentukan sesuatu tajuk penyelidikan, seseorang penyelidik harus membuat pembacaan yang umum terlebih awal sebelum menentukan tajuk kajiannya agar mendapat idea-idea dan pengetahuan yang luas tentang bidang dan subjek yang diminati. Di samping itu, penyelidik juga harus mengumpul dan membaca hasil-hasil kajian lepas untuk dijadikan panduan dan batu asas kepada penyelidikannya. Kajian lepas ini dapat membantu penyelidik dalam menentukan tajuk yang dikehendaki. Terdapat beberapa perkara lain yang perlu dipertimbangkan dalam pemilihan atau pembentukan sesuatu tajuk. 

Pertama, tajuk yang dicadangkan untuk sesuatu penulisan haruslah mempunyai nilai penarik agar membolehkan pembaca-pembaca tertarik pada tajuk tersebut, dan seterus mewujudkan keinginan dalam diri mereka untuk mengetahui atau membaca lebih lanjut hasil tulisan tersebut. Dengan kata lain, sesuatu tajuk penulisan itu harus seboleh-bolehnya menampakkan kelainan atau keunikan, misalnya mengutarakan isu-isu semasa yang hangat ataupun mungkin boleh jadi sesuatu yang kontroversi.

Kedua, tajuk harus memiliki keaslian (originality atau purity). Keaslian dalam tajuk mengandungi maksud sesuatu yang baru atau sesuatu yang belum pernah dan belum dibuat oleh orang lain. Sifat yang demikian bertepatan dengan objektif ssetiap penyelidikan yang sebenarnya dijalankan iaitu suatu discovery atau suatu penemuan. Ini tidak pula bermakna bahawa penyelidikan terhadap apa yang telahpun dilakukan oleh orang lain adalah tidak dibenarkan. Sebaliknya ia dibenarkan dengan syarat penyelidikan itu akan menampilkan apa yang tiada atau kurang dalam penyelidikan lepas itu. Mungkin juga seseorang penyelidik yang baru ingin mengikut tajuk yang serupa dengan penyelidikan lepas, tetapi harus meninjau dari aspek atau sudut yang berlainan. Misalnya, melakukan kontradiksi terhadap penyelidikan lepas itu.

Ketiga, sesuatu tajuk kajian itu harus pendek, ringkas dan tepat. Ini adalah kerana tajuk-tajuk yang umum mempunyai skop yang luas dan mustahil bagi penyelidik untuk mengkaji sesuatu hal yang merangkumi keseluruhan aspek. Misalnya, Malaysia, Pahang, Universiti Kebangsaan Malaysia dan lain-lain. Apabila pembaca terbaca tajuk-tajuk umum begini, pembaca tidak dapat meramalkan aspek apakah yang akan dibincangkan oleh penulis tentang tajuk-tajuk tersebut, sama ada aspek penubuhan, pembentukan organisasi pentadbiran, aspek perekonomian dan sebagainya. Akan timbul banyak pertanyaan-pertanyaan apabila seseorang penyelidik memilih tajuk yang umum. Misalnya satu pertanyaan berbunyi apakah itu negara Malaysia? Amatlah sukar untuk menjelaskan tentang negara tersebut secara keseluruhannya dalam satu atau dua perkataan sahaja malah memerlukan masa yang panjang dan pengetahuan yang mendalam mengenai negara tersebut. Tetapi jika timbul pertanyaan yang khusus seperti kemerdekaan Malaysia, maka dapatlah menjawab pertanyaan ini dengan tepat, ringkas dan jelas memandangkan pertanyaan tersebut hanyalah sebahagian kecil episod sejarah negara Malaysia.

Di samping itu, satu perkara yang tidak kurang pentingnya dalam pembentukan dan pemilihan tajuk ialah berkenaan dengan minat peribadi atau sendiri. Ini kerana tajuk yang bersesuaian dengan minat sendiri akan mendorong untuk berusha dengan lebih gigih dan dapat mengurangkan tekanan dalam melakukan kajian. Bagi membantu seseorang penyelidik untuk memilih tajuk penyelidikan sejarah, sila rujuk atau baca buku Historical scholarship in America, its need and opportunities, yang disunting oleh Arthur M. Schlesinger. Dalam pada itu, penyelidik harus menumpukan kajiannya kepada sesuatu tajuk yang ringkas, tepat dan dirasai mampu dikaji berdasarkan sumber-sumber yang diperolehi.

Permasalahan (Signifikan) Kajian

Dalam permasalahan, perlu dikemukakan persoalan subjek (subject matter) yang akan diteliti. Apakah keistimewaan subjek atau tema atau peristiwa sejarah yang hendak diselidiki. Penganalisaan dan pernyataan terhadap teori dan konsep yang hendak dipakai untuk memahami subjek perlu dinyatakan dalam bahagian ini.

Tinjauan Kajian Lepas (literature review)

Dalam tinjauan kajian lepas (literature review) ataupun menyingkap historiografi aspek atau tajuk yang akan dikaji, perlu dikemukakan sejarah pe​nulisan yang telah dilakukan sekitar aspek atau tajuk itu. Kalau tulisan kita adalah untuk menguatkan, mene​ruskan, atau membantah sebuah tulisan lalu, biarlah orang tahu tujuan penulisan kita. Tujuan melakukan tinjauan terhadap kajian-kajian lepas dalam cadangan penyelidikan adalah untuk mengetahui samada sesuatu penyelidikan pernah dibuat atau tidak terhadap subjek dan topik yang dipilih. Kalau kita meng​ambil soal tanah, maka seluruh penelitian sejarah tentang tanah harus kita tinjau atau review. Melalui tinjauan ini kita dapat mengemukakan kekurangan para peneliti terdahulu, dan apa yang masih perlu diteliti. Tinjauan kajian lepas akan dapat memastikan aspek-aspek yang telah digarab oleh penyelidik terdahulu. Dengan merujuk kepada kajian lepas juga dapat dikesan kecacatan atau kelemahan sesuatu penulisan dan dapat mengelakkan terjadi hal yang sama dalam kajian seterusnya. Di samping itu juga, seseorang penyelidik dapat mengguna atau meminjam idea-idea dan kemahiran-kemahiran pengkaji terdahulu dan ini amat berguna dalam membantu penyelidik menyajikan satu kajian dan penulisan yang amat berkesan. Walau bagaimanapun dalam penelitian sejarah kita perlu mementingkan sifat keaslian.

Tujuan (Objektif) Kajian

Objektif sesuatu kajian merupakan perkara yang ketiga penting dalam sesuatu cadangan penyelidikan yang sempurna. Maksud objektif kajian ialah suatu motif atau matlamat yang ingin dicapai yang membawa kepada usaha penyelidikan atau penulisan karya sejarah. Tujuannya adalah supaya pembaca dapat mengetahui apa yang cuba dibuktikan atau cuba dicapai oleh penulis dalam penyelidikannya itu. Terdapat banyak tujuan sesuatu kajian itu dilakukan. Apabila mengkaji sesuatu yang belum diteliti oleh pengkaji lain, maka tujuan kajian itu adalah untuk mengisi kekosongan dalam sejarah sesuatu subjek. Objektif kajian juga adalah untuk menambahkan fakta. Tujuan menambahkan fakta lain dari apa yang pernah dihasilkan oleh kajian lepas. Jika seseorang sejarawan itu mendapati terdapat kekurangan fakta di dalam sesuatu kajian lepas, maka beliau cuba menambah fakta kepada kajian tersebut selaras dengan penemuan-penemuan sumber baru. Kes seperti ini sering berlaku disebabkan oleh kekangan yang dihadapi oleh penyelidik sebelumnya seperti halangan akta arkib yang hanya akan membenarkan sesuatu sumber itu dibuka selepas usianya 25 tahun. Penambahan fakta kepada kajian yang ada juga didorong oleh penemun baru yang dapat mengukuhkan atau menyangkal kajian serta pendapat kajian terdahulu.

Tujuan kajian juga adalah untuk memperkenalkan sesuatu kajian baru, iaitu yang belum pernah dibuat oleh orang lain. Tujuan ini didorong oleh rasa tanggungjawab dan kewajipan untuk memberi pengetahuan kepada umum tentang sejarah dan perlunya mengingati sesuatu peristiwa atau tokoh. Apabila timbul sesuatu yang mempunyai nilai sejarah penting dan sehingga kini belum ada usaha kajian yang dibuat mengenainya, maka penyelidik merasa ini perlu didedahkan kepada umum dan adalah menjadi tugasnya untuk membuat kajian tentang sejarah tersebut. 

Tujuan seterusnya ialah untuk tatapan, panduan dan pelajaran kepada generasi muda. Generasi akan datang boleh mempelajari sesuatu dari kesilapan nenek moyang mereka dan akan cuba mengelakkan perkara tersebut berulang. Selain itu, mereka juga dapat mengetahuan sejarah sesuatu kawasan dan sesuatu peristiwa yang pernah terjadi ke atas nenek moyang mereka seperti mana mempelajari  apa yang telah nenek moyang lalui suatu ketika dahulu. Jika tidak dikaji, maka sejarah itu akan lenyap bersama-sama dengan generasi tua. Misalnya, pengarang teks Sejarah Melayu, Tun Seri Lanang menulis dalam mukadimahnya menyatakan tujuan penulisan beliau ialah semata-mata untuk dijadikan sebagai panduan kepad generasi muda.

Dengan mengariskan tujuan kajian, seseorang penyelidik sejarah akan tahu apa yang patut dilakukannya untuk mencapai tujuan tersebut. Misalnya, tujuan untuk menambahkan fakta kepada kajian yang sedia ada dengan berusaha mencari maklumat yang sepatutnya ada tetapi tidak pula terdapat dalam sesuatu sumber yang ditemui. Keadaan ini sudah tentu akan mendorong penyelidik itu berusaha dengan gigih mencari sumber-sumbernya agar dapat menghasilkan satu hasil penulisan yang bermutu kelak.

Skop (Tumpuan) Kajian

Tumpuan kajian khusus kepada sesuatu aspek dalam sesuatu topik juga dikenali sebagai skop kajian. Skop kajian bermaksud lingkungan masa dan lingkungan perkara yang akan diliputi dalam sesuatu kajian. Misalnya untuk lingkungan masa, skop kajian dinyatakan dalam unit tahun, dekad, dan kurun. Manakala untuk lingkungan perkara pula dinyatakan dalam bidang atau aspek tertentu misalnya sosial, politik, ekonomi, geografi kawasan, dan hubungan antarabangsa. 

Di bawah skop kajian, akan dinyatakan apakah aspek yang hendak dibincangkan dalam liputan masa tertentu sama ada aspek ekonomi, sosial dan sebagainya. Skop kajian ini seolah-olah membuat satu bulatan yang menghadkan kajian seseorang penulis. Ini kerana amatlah sukar bagi penyelidik untuk mengkaji setiap aspek yang berkaitan dengan topiknya secara terperinci. Dengan adanya skop kajian seseorang penyelidik hanya perlu memberi penekanan kepada aspek yang khusus bagi ruang masa tertentu sahaja. Pendek kata, dengan adanya skop kajian ini akan memudahkan suatu penyelidikan yang bersistematik dan khusus. 

Kaedah Kajian

Kaedah kajian ialah cara bagaimana untuk mendapatkan fakta, sumber, bukti, mewujudkan idea, dan mengadakan analisa sesuatu penyelidikan. Lazimnya, kaedah kajian ini lebih menumpukan kepada cara untuk mendapatkan maklumat seperti bukti, sumber dan fakta. Terdapat dua kaedah yang lazim digunakan dalam penyelidikan sejarah, iaitu penyelidikan perpustakaan dan temubual. Dalam penyelidikan perpustakaan, penyelidik biasanya boleh mendapat sumber kedua atau sekunder seperti buku, majalah, makalah (journal), dan lain-lain bahan bercetak. Daripada sumber-sumber kedua ini penyelidik mencatat atau meminjam idea, pendapat, analisa dan hujah-hujah penyelidik terdahulu.

Kaedah temubual dijalankan untuk mendapatkan maklumat-maklumat tambahan kepada penyelidikan. Sasaran temubual adalah individu yang tahu mengenai sesuatu kejadian sejarah, ataupun orang yang terlibat secara langsung dalam sesuatu kejadian sejarah, iaitu dipanggil sebagai saksi. Lazimnya kesaksian ini dikalsifikasikan dalam sumber awalan atau primer. 

Di samping itu, satu kaedah lain yang biasa digunakan dalam penyelidikan sejarah ialah kaedah carigali arkeologi. Kaedah ini dilakukan untuk mencari bukti-bukti dalam bentuk artifak atau bahan-bahan material peninggalan sejarah. Kaedah ini penting untuk menyokong pernyataan-pernyataan sejarah yang dibuat dalam sesuatu penulisan.

Pembahagian Bab (Struktur Olahan)

Pembahagian bab adalah lebih merupakan pengklasifikasian isi atau kandungan sesuatu penulisan kepada kategori-kategori tertentu. Kaedah ini merupakan suatu cara untuk merangka dan menyusun pemikiran dan penulisan yang baik. Kaedah ini dilakukan bagi memudahkan pemahaman terhadap sesuatu matlamat penulisan itu dicapaikan. Pemecahan topik yang umum kepada topik-topik yang kecil atau kategori-kategori yang khusus akan memudahkan tugas-tugas penyelidikan dan penulisan dengan lancar dan berkesan.

Lazimnya, pembahagian bab ini dilakukan menurut kronologi masa ataupun menurut kepentingan perkara-perkara yang hendak disampaikan. Misalnya, sering kali kita menjumpai tulisan sejarah yang meninjau perkembangan, sebab kemerosotan, dan sebab-sebab yang lain dari aspek ekonomi, politik dan sosial.

Sumber Rujukan

Sumber atau juga difahami sebagai rujukan adalah perkara yang terakhir terdapat dalam sesuatu cadangan penyelidikan sejarah yang sempurna. Setelah memilih tajuk yang sesuai dan menentukan skop liputan kajian, penyelidik harus memilih sumber-sumber yang diperlukan untuk rujukan utama dalam penyelidikannya. Pemilihan sumber yang tepat dapat membantu untuk mempengaruhi pandangan, penyeluruhan, dan penafsiran, penyelidik terhadap sesuatu topik kajian. Bahagian rujukan ini menyenaraikan sumber-sumber, sama ada primer, sekunder, dan lisan  yang akan digunakan dalam sesuatu penyelidikan. Ia bertujuan untuk mendapatkan kepercayaan pembaca tentang ketulenan atau keaslian penulisan. Ia juga membolehkan pembaca yang ingin mengetahui lebih mendalam tentang hal-hal yang dibincangkan dalam penulisan dengan merujuk kepada sumber-sumber dalam bahgian rujukan tersebut.

Masalah-Masalah Semasa Kajian
Bahagian ini sebenarnya hanya akan dikemukakan atau disertakan dalam penulisan setelah penulis menyelesaikan penulisannya terutamanya draf pertama. Ia mengandungi segala masalah-masalah yang penulis hadapi sepanjang proses penyelidikan dan penulisannya. Mungkin masalah itu adalah terdiri daripada pelbagai aspek seperti wang pembiayaan, pengangkutan, kekurangan sumber, kerjasama pihak-pihak tertentu, kesihatan, peribadi dan keluarga. Sebarang bentuk masalah yang terpaksa dilalui oleh penulis harus dinyatakan dengan jelas kerana semua keterangan tersebut akan menjadi ukuran penilaian terhadap hasil penulisan dan juga penting sebagai suatu panduan dan peringatan kepada penyelidik-penyelidik di hari muka agar memperlengkap diri mereka sebelum cuba melanjutkan penyelidikan dan penulisan sebelumnya.

Contoh Cadangan Penyelidikan

Tajuk

Ekonomi Indonesia: Penguasaan Orang Cina di Indonesia, 1950-1975.

Pecahan Pemahaman Tajuk:


Induk Persoalan:

Ekonomi Indonesia


Kehendak Persoalan:

Penguasaan Orang Cina 


Skop kajian:



Waktu:

1950-1975

Ruang:

Indonesia (seluruh)

Aspek:

Orang Cina dan ekonomi (seluruh bidang)


Latarbelakang:


Perlu tahu sejarah Indonesia dan kedudukan orang Cina 






di Indonesia

Perlu tahu isu-isu yang pernah atau yang boleh dibahaskan tentang orang Cina di Indonesia dalam kepentingan ekonomi.

Perlu membentuk pemahaman umum istilah, konsep, insitusi, struktur dan teori ekonomi, ciri-ciri dan sejarah orang Cina dan situasi umum pelbagai aspek Indonesia khususnya pada tempoh kajian.

Perlu tahu penulisan-penulisan utama berkaitan orang Cina (dalam ekonomi) di Indonesia terutamanya tanggapan atau tesis yang dikemukakan berkenaan penguasaan orang Cina dalam ekonomi Indonesia.

Hipotesis/Kenyataan Awal:
Mencari dan membentuk satu atau beberapa hipotesa atau tanggapan awal kesan dari pengetahuan yang ada dalam latarbelakang tadi.

Struktur Olahan:
Membuat deraf awal pembahagian bab atau bagaimana persoalan dan perbincangan hendak disusun.

Permasalahan Kajian

Berpandu kepada 5W + 1H maka seseorang penyelidik memberi definisi kepada tajuk kajiannya. Dalam kes kajian terhadap penguasaan ekonomi Cina di Indonesia maka persoalan siapa didahulukan, iaitu siapakah orang Cina Indonesia. Orang Cina merupakan bangsa yang paling ramai merantau ke setiap pelusuk dunia termasuk ke Indonesia. Mereka merantau untuk mencari natkah hidup sama ada bekerja sebagai tenaga buruh ataupun berniaga. Justeru itu, mereka dapat menimba pengetahuan dan pengalaman dalam bidang perdagangan di tempat perantauan. Kedaaan ini menyebabkan orang Cina begitu berjaya dalam perdagangan dan seterusnya menguasai atau mendominasi ekonomi di tempat perantauan. Keadaan ini juga berlaku di Indonesia.

Orang Cina di Indonesia mendominasi bidang ekonomi dan sektor perusahaan peruncitan, kewangan, peminjaman kredit, perdagangan eksport-import dan sebagainya. Pendominasian orang Cina adalah jelas sekali selepas Indonesia mencapai kemerdekaan terutamanya dalam period dari tahun 1950 hingga 1979. Kebanyakan kegiatan ekonomi dikuasai orang Cina sebaliknya pribumi Indonesia begitu lembap dalam ekonomi dan boleh dikatakan tiada peluang untuk bertandirig dengan orang Cina.

Implikasi daripada pendominasian orang Cina dalam ekonomi Indonesia menyebabkan pribumi Indonesia melepaskan perasaan marah dan benci dengan melakukan rusuhan anti-Cina. Pihak kerajaan Indonesia pula demi untuk memperbaiki ketidakseimbangan ini telah mempraktikkan dasar-dasar yang bersifat diskriminasi terhadap orang Cina untuk mengurangkan penguasaan mereka dalam sektor ekonomi.

Oleh itu, kajian ini akan membuat penelitian atau perbincangan khusus tentang sekatan-sekatan atau dasar-dasar berunsur diskriminasi yang telah dijalankan oleh kerajaan Indonesia terhadap orang Cina pada tahun 1950 hingga 1970an. Tajuk ini juga membincangkan sebab-sebab kedatangan orang Cina ke Inodnesia, sejauhmana penglibatan mereka dalam bidang ekonomi dengan faktor galakan yang ada sehingga mendominasikan ekonomi Indonesia berbandirig dengan pribumi Indonesia. Kajian ini juga meninjau sejauhmana keberkesanan sekatan-sekatan kerajaan dalam pengurangan penguasaan ekonami orang Cina di Indonesia. Lantaran itu, permasalahan inilah yang menjadikan perspektif kajian ini.

Tujuan Kajian

Dalam kajian ini, penulis bertujuan untuk memperlihatkan peristiwa-peristiwa dan langkah pentadbiran kerajaan Inodnesia dalam menjalankan sekatan-sekatan terhadap orang Cina untuk mengurangkan penguasaan ekonomi mereka di Indonesia pada tahun 1950 hingga tahun 1979. Lebih-lebih lagi, belum ada kajian khusus mengenai tajuk ini mungkin kerana perkara ini bersifat sensitif. Justeru itu, kebanyakan orang hanya membincangkan tajuk ini sebagai sub-tajuk dalam penulisan. Kajian ini juga bertujuan untuk mendedahkan sejarah penglibatan orang Cina dalam bidang ekonomi di Indonesia berbandirig dengan pribumi Indonesia sehingga mendominasikan sektor ekonomi. Di samping itu, penulisan ini juga bertujuan untuk meneliti keberkesanan sekatan-sekatan kerajaan terhadap penguasaan ekonomi orang Cina di Indonesia.

Tinjauan Kajian Lepas

Pada umumnya, kajian-kajian tentang kegiatan ekonomi orang Cina di Indonesia yang berhubung dengan dasar kerajaan Indonesia terhadap orang Cina untuk mengurangkan penguasaan ekonomi mereka sudah banyak dilakukan sama ada tulisan yang sudah diterbitkan atau belum diterbitkan. Oleh itu, dalam hal ini, karya Leo Suryadiriata (1978) yang berjudul Pribumi Indonesians, The Chinese Minority adalah di antara tulisan yang terdekat dengan tajuk penulisan ini. Kajian Suryadiriata ini dianggap sebagai sumber utama kepada penulisan ini kerana kajian beliau telah ditulis berdasarkan kepada pengalaman beliau sendiri di Indonesia selaku seorang penyelidik. Dalam kajiannya, beliau menyentuh perkara mengenai persepsi pribumi Indonesia terhadap minoriti orang Cina. Polisi kerajaan Indonesia terhadap ekonomi politik dan sosial budaya orang Cina yang bertujuan untuk mengurangkan kekuatan ekonomi mereka. Ini jelas dilihat melalui dasar ekonomi kerajaan Indonesia yang berunsur diskriminasi terhadap orang Cina adalah mengurangkan penguasaan ekonomi mereka. Tambahan pula, rusuhan anti-Cina yang menyebabkan pembunuhan beribu-ribu orang Cina tidak diambil tindakan segera oleh kerajaan untuk membanteraskannya.

Kajian lepas yang lain boleh dilihat melalui artikel J.A.C. Mackie (1976) yang bertajuk Anti-Chinese Outbreaks In Indonesia 1959-1968. Dalam artikel ini menyatakan orang Cina perlu melakukan banyak pengorbanan dari segi bahasa, budaya dan lain-lain untuk menyesuaikan diri dan menetap di Indonesia. Beliau juga menyentuh bahagian demografi dan latar belakang sosio-ekonomi orang Cina di Indonesia. Menurut kajian beliau, demi untuk membantu pribumi Indonesia dalam bidang ekenomi kerajaan Indonesia telah menjalankan dasar sekatan ekonomi terhadap pengusaha Cina. Ini disebabkan dalam tempoh ini penguasaan orang Cina dalam ekonomi Indonesia menyebabkan pribumi Indonesia merasa marah dan terjadinya rusuhan-rusuhan anti-Cina.

Menurut penyelidikan yang dilakukan oleh Charles A. Coppel (1980) dalam bukunya yang berjudul Indonesia Chinese In Crisis  bahawa penguasaan ekonomi orang Cina di Indonesia telah memmbulkan kemarahan dan kebencian pribumi Indonesia. Maka, wujudlah tindakan anti Cina sehingga membawa banyak rusuhan. Kerajaan Indonesia pula melaksanakan sekatan ekonomi terhadap orang Cina untuk mengurangkan penguasaan orang Cina dalam bidang ekonomi dan memperbaiki taraf pencapaian ekonomi pribumi. Sekatan-sekatan ini menyebabkan ramai orang Cina kembali ke negara China. Namun itu, terdapat ramai orang Cina yang tidak pulang ke negara Cina dan menerima proses asimilasi untuk menetap di Indonesia dan tetap menguasai sektor-sektor penting ekonomi Indonesia.

Skop kajian

Skop kajian dalam penulisan ini meliputi jangka waktu 25 tahun iaitu dari tahun 1950 hingga 1979. Perbincangan tentang orang Cina hanya dihadkan kepada penglibatan aktiviti ekonomi mereka di Indonesia. Sungguhpun begitu, kegiatan​-kegiatan awal yang menarik kedatangan orang Cina merantau ke Indonesia turut disentuh sepintas lalu. Selain itu, penulis juga akan memperlihatkan kegiatan-kegiatan ekonomi orang Cina berbanding dengan pribumi Indonesia di beberapa bidang. Namun begitu, perkara utama yang akan dibincangkan dalam penulisan ini ialah sekatan-sekatan atau dasar berunsur diskriminasi terhadap orang Cina untuk mengurangkan penguasaan ekonomi mereka di Indonesia. Di samping itu, penulisan ini juga menyentuh bahagian keberkesanan sekatan-sekatan yang dijalankan oleh kerajaan Indonesia dalam pengurangan pendominasian orang Cina dalam ekonomi Indonesia.

Pembahagian Kajian (bab)

Penulisan ini dibahagikan kepada lima bab. Bab pertama akan menbincangkan latar belakang orang Cina di Indonesia. Perkara yang akan diberi tumpuan adalah berhubung dengan sebab kedatangan orang Cina ke Indonesia secara umum. Tarikh kedatangan dan petempatan mereka ketika mula-mula bertapak di Indonesia turut dinyatakan. Selepas itu, dibincangkan pula mengenai kegiatan-kegiatan ekonomi yang dijalankan oleh masyarakat Cina di Indonesia. Hal ini penting kerana sebagai ukuran mengapa masyarakat Cina merantau ke Indonesia dan menggambarkan sejauhmanakah mereka menjalankan kegiatan ekonomi dengan menimba pengalaman perniagaan dan menguasai ekonomi Indonesia pada masa seterusnya.

Bab kedua mengenai galakan-galakan dalaman pada zaman penjajahan Belanda dan kerajaan Indonesia bagi tempoh 50an dan 70an yang diberikan kepada orang Cina untuk berniaga di Indonesia. Perkara seperti matlamat Belanda dan kerajaan Indonesia memberi galakan kepada orang Cina dalam bidang ekonomi dan jenis aktivitinya. Ini bertujuan untuk memberi gambaran yang lebih jelas mengenai faktor yang menyebabkan orang Cina menguasai ekonomi Indonesia.

Bab tiga pula lebih merupakan satu perbandingan antara penglibatan orang Cina dalam kegiatan ekonomi dengan pribumi Indonesia. Beberapa bidang ekanomi yang diceburi oleh kedua-dua kelompok akan dinyatakan. Bahagian ini secara tidak langsung dapat memberi gambaran tentang mengapa pribumi Indonesia tidak dapat bertanding dengan orang Cina dalam bidang ekononi.

Bab empat membicarakan secara khusus mengenai langkah-langkah yang dijalankan oleh kerajaan Indonesia dalam usaha mengurangkan penguasaan ekonomi orang Cina di Indonesia. Di sini jangka masa 1950-1975 akan dibahagikan kepada tiga period mengikut sistem pemerintahan yang dijalankan oleh kerajaan Indonesia. Dasar-dasar berunsur diskriminasi terhadap orang Cina akan dinyatakan. Bahagian inilah merupakan puncak penulisan ini dengan meninjau langkah-langkah diskriminasi yang diambil oleh kerajaan Indonesia terhadap orang Cina demi memulihkan keseimbangan penguasaan ekonomi antara penduduk Indonesia. Dalam bab ini juga akan mcninjau keberkesanan dasar sekatan kerajaan terhadap pendominasian orang Cina dalam sektor ekonomi Indonesia.

Akhir sekali, adalah bab lima merupakan penutup kepada penulisan ini. Penulis membuat kesimpulan yang menyeluruh tentang penglibatan orang Cina dalam kegiatan ekonomi sehingga menguasai atau mendominasikan ekonomi Indonesia dan langkah-langkah yang diambil oleh kerajaan untuk menghalang penguasaan orang Cina dalam bidang ekonomi Indonesia.

Kaedah kajian

Dalam menyiapkan penulisan ini, penulis akan mendapatkan sumber primer, sumber sekunder dan sumber lisan. Sumber-sumber ini akan diperolehi dari perpustakaan-perpustakaan seperti Perpustakaan Tun Sri Lanang (UKM), Perpustakaan Negara dan perpustakaan Universiti Malaya untuk mendapatkan buku-buku, majalah dan kajian umum mengenai tajuk ini. Penulis akan membuat rujukan atau kajian di kedutaan Indonesia dan akan membuat selidik di Arkib Indonesia untuk mendapatkan sumber dokumen dan laporan kerajaan mengenai dasar-​dasar ekonomi kerajaan Indonesia dalam tempoh 1950 hingga 1970an. Di samping itu, penulis akan menggunakan kaedah temubual dengan orang dari pertubuhan perniagaan Cina-Indonesia dan tokoh-takoh yang pernah memerhatikan atau mengalami keadaan ini dalam tempoh waktu tersebut.

Pembahagian kandungan (contoh olahan gabungan gaya kronologi+penghujahan)

Bab I: Latar belakang dan kegiatan ekonomi orang Cina di Indonesia

1.1
Pengenalan

1.2
Sebab kedatangan Orang Cina ke Indonesia abad ke-19

1.2.1
Faktor penolak di negeri China

1.2.2
Faktor penarik di Indonesia

1.3
Kegiatan ekonomi orang Cina di Indonesia zaman penjajahan Belanda

1.4
Rumusan

Bab II: Galakan penguasaan ekonomi Indonesia bagi orang Cina

2.1
Pengenalan

2.2
Faktor galakan penguasaaan ekonomi orang Cina di Indonesia

2.2.1
Faktor galakan di zaman penjajahan Belanda

2.2.2
Faktor galakan dari kerajaan Indonesia

2.3
Rumusan

Bab III: Penglibatan dalam sektor ekonomi antara  tahun 1950 -1975

3.1
Pengenalan

3.2
Penglibatan orang Cina dan pribumi Indonesia dalam sektor ekonomi

3.2.1
Bandingan penglibatan dalam sektor pengeluaran bahan mentah



3.2.2
Bandingan penglibatan dalam sektor industri umum


3.2.3
Bandingan penglibatan dalam sektor kewangan

3.2.4
Bandingan penglibatan dalam sektor perdagangan eksport-import

3.2.5
Bandingan penglibatan dalam sektor perusahaan peruncitan

3.3
Rumusan

Bab IV: Dasar diskriminasi kerajaan Indonesia terhadap orang Cina.

4.1
Pengenalan

4.2
Dasar diskriminasi kerajaan Indonesia terhadap orang Cina

4.2.1
Period “Liberal Democracy” 1949-1957


4.2.1.1
Sistem Benteng

4.21.2.
Peraturan Pengisah Beras




4.2.1.3
Dasar “Indigenization”

4.2.2
Period “Guided Democracy” 1958-1965




4.2.2.1
Peraturan Presiden No. 10 (PP10)

4.2.2.2
Peraturan Penggilingan Getah

4.2.2.3
Reformasi Tanah Agrarian

4.2.3
Period “The New Order” 1966-1975

4.2.3.1
Dasar Pelabuhan Domestik




4.2.3.2
Hak kerakyatan

4.3
Keberkesanan dasar diskriminasi atas penguasaan ekonomi orang Cina

4.4
Rumusan

Bab V:  Penutup

Masalah-masalah semasa kajian

Dalam menyiapkan penulisan ini, penulis tidak dapat lari dari menghadapi pelbagai masalah. Masalah yang paling rumit ialah kekurangan bahan tentang sejarah dan perkembangan ekonomi orang Cina di Indonesia. Mungkin kerana tidak ramai yang berminat dalam meneliti aspek ekonomi orang Cina ini disebabkan perkara ini agak sensitif terutamanya bagi pihak tertentu. Penulis juga menghadapi kesulitan untuk berhubung dengan mereka yang mempunyai penglibatan langsung dalam dasar-dasar kerajaan, dan begitu juga ramai para saksi-saksi dari masyarakat Cina yang enggan memberi maklumat yang lebih detail berhubung dengan tajuk penulisan ini. 

Di samping itu, penulis juga menghadapi masalah kewangan terutamanya kerana penulis terpaksa merujuk ke Indonesia untuk mencapatkan sumber-sumber. Justeru itu, masalah masa yang terhad untuk menyiapkan penulisan kerana masih banyak lagi maklumat yang harus diteliti untuk melengkap satu penulisan sejarahnya. Mudah-mudahan penulisan ini dapat menjadi asas kepada penyelidikan lain seterusnya di hari muka. 

